
Texte établi d' aprésc

Universis presentes litteras inspecturis, frater Odo, permissione divina Rothomagensis ecclesie minister indignus,
salutem eternam in Domino Jhesu Xpisto. Notum vobis facimus quod, cum excellentissimus dominus Ludovicus,
Dei gratia Francorum rex illustris, attenta nimia paupertate cujusdam Domus Dei site Vernone, in Ebroicensi
diocesi, eamdem, pietatis intuitu, proponeret edificiis et redditibus ampliare, ut pauperes confluentes ad eam
ibidem valerent commode sustentari, nos, gjusdem domini regis pio faventes proposito, ex parte ipsius instanter
super hoc requisiti, redditus et bona immobilia quecumque pertinentia ad quamdam Domum Del que quondam
edificata supra pontem Vernonis in Rothomagensi diocesi et postmodum, alcius elevato ponte, depressa quasi
inutilis et inhabitabilis habebatur liberaliter et benigne concessimus, de concessu expresso Rothomagensis capituli,
ad dictam Domum Dei Vernonis Ebroicensis diocesis transferenda et nomine ejusdem domus imperpetuum
pacifice possidenda. Memoratus autem rex et dominus, nolens ex nostra liberalitate predicta juri Rothomagensis
ecclesiein aliquo prejudicium generari, estimacione per viros fide dignos facta bonorum immobilium et reddituum
predictorum ad dictam Domum Dei supra pontem V ernonensem edificatam spectancium que fuerunt per predictos
viros usgue ad summam quinquaginta librarum parisiensium annui redditus estimata, in recompensacionem
dicte liberalitatis nostre dedit et concessit in puram et perpetuam elemosinam, ad instanciam nostram, Domui
Dei Andeliacensi, Rothomagensis diocesis, quinquaginta libras parisiensium annui redditus in prepositura sua
Andeliacensi, percipiendas annis singulis ad terminos qui sequntur, videlicet, octo diebus ante Purificationem

Beate Marie medietatem, et octo diebus ante Ascensionem Domini aliam medietatem. Voluit preterea sepefatus
dominus rex et precepit ut quicumque pro tempore dictam preposituram tenebit dictam summam pecunie priori
predicte Domus Dei Andeliacensis qui pro tempore fuerit sine difficultate qualibet persolvat, prout superius
est expressum. Voluit etiam predictus dominus rex et precepit predictam donacionem suam a suis heredibus
et successoribus inviolabiliter observari. In cujus rei testimonium, ad instanciam dicti domini regis, presentes
litteras sigillo nostro fecimus sigillari. Datum Pontisare in vigilia Beati Andree apostoli, anno Domini millesimo
ducentesimo quinquagesimo sexto.

